
Ti, é pe re me pecchæ sorda atretanto;

De chi n'avven che de desfame in chienti

Con stá tì come biscia lì all'incanto

Ro fruto, è che infin cavo dro me stento

Grasso lavezzo, e magro testamento.



9.

A questo segno è, Annima mæ, reduto

Ballin, che per tì sola, è in questo ballo;

Quello Ballin dre cáre tanto instruto,

Tra ri pescoei pescou com'un Corallo,

Chi per moæ nò lassate ha resoluto

Veggiá re noette intreghe com'un gallo

Che à ro dì tanto osserva ri tuoé passi

Per leccá ro terren donde ti passi.



10.

Così con demandá fin à quest'hora

Giustitia sensa un minimo recatto

Sazio dro Mondo, e pin fin à ra gora

Destomagou ne dagho in terra un schiatto

Miro ra terra, e in vei ch'à m'addolora

Scorro ri scuoeggi solo com'un matto,

Se ben ri scoeggi onde m'ascondo, e scappo

M'odian perche con lagrime ri schiappo.

